
తులితకలితశబ్దగ్రహుండును, దుష్టనిగ్రహుండును, నవీనకందర్పదర్పణప్రతీకాశ

ధగద్ధగాయమానగండభాగుండును, మహాభాగుండును, గనకకేయూరసరోరుహ

మాలికారుచిరదిక్కరీంద్రశుండాలదండనదృగ్పీనవృత్తాజానుచతుర్బాహుండును,

బ్రసన్నచాతకాంబువాహుండును, నిరుపమమాణిక్యఖచితశుచితరకనకకంకణా

రుద్రముద్రికాకీర్ణనిర్ణి ద్రకోకనదచ్ఛవిచ్ఛటాభాసమానకరాంభోజుండును, దివ్యతేజుం

డును, శ్రీవత్సకౌస్తుభాస్తోకముక్తాహారవనమాలికాసహితమహోరఃప్రదేశుండును,

నిరీశుండును, యమునాతరంగరంగత్రిభంగుండును, నభంగుండును, సురుచిరరత్న

సంస్థాపిత కాంచనకౌశేయవసనావృతకటిస్థలుండును, నిస్తులుండును, సమున్నతకలభ

శరనిభోరుకాండుండును, మహాప్రభుండును, బ్రత్యగ్రముక్తాఫలవిమలనఖరాంకుర

ప్రకరుండును, సుకరుండును, హలకులిశజలచరశంఖచక్రముఖలాంఛనాభిశోభిత

సమదఝణత్కారనూపురాలంకృతచరణారవిందుండును, సదానందుండును, సజలజల

దాభిరామశ్యామలకోమలదివ్యమంగళగాత్రుండును, ధాత్రీకళత్రుండును, నరిదరగదా

ఖడ్గశార్ఙ్గోపేతుండును, బ్రహ్మాండభాండపిచండుండును, నఖండనచ్చిదానందవిగ్రహుం

డును, నాదిమధ్యాంతరహితుండును, నఖిలభువనజనకుండును, ననంతసహస్రార్బుదమా

ర్తాండతేజోవిరాజమానుండును, నభంగవీరపరాక్రముండును, నపవర్గలక్ష్మీప్రదుండును,

ననేకాద్భుతదివ్యలీలావతారుండును, నపారకృపారసపేశలుండును, నాశ్రితరక్షాధురీ

ణుండును, నార్తజనశరణ్యుండును, నాగమాంతవేద్యుండును, నభేద్యుండును, నజే

యుండును, నప్రమేయుండును, నక్షరుండును, నాత్మమయుండును, ననంతుండును,

నద్వయుండును, నభవుండును, నగునాయ్యాదినారాయణుం బొడగని సాష్టాంగదండ

ప్రణామంబు లాచరించి యమందానందకందళితహృదయారవిందుం డగుచుఁ

గరకమలంబులు మొగిడ్చి నారదుం డిట్లని వినుతింపఁదొడంగె.

విష్ణువును నారదుండు వినుతించుట

	సీ.	
సనకాదిమునిమనస్సరసిజభ్రమరాయ, వారణేన్ద్రవిపన్నివారణాయ

శతమఖప్రముఖనిర్జరగణప్రణుతాయ, ఘోరనంసారాబ్ధితారణాయ

నలినగర్భాణ్డమణ్డలబృహజ్జఠరాయ, క్రూరదైతేయవిదారణాయ

కమలావధూముఖకమలాబ్జమిత్రాయ, దరసుదర్శనశార్ఙ్గధారణాయ



	 







	తే.	
ఘనతరాశేషభువనైకకారణాయ, సతతపాలితమునిసిద్ధచారణాయ

సర్పనగరానవరతప్రచారణాయ, భావనారాయణాయ తుభ్యం నమో౽స్తు.

		 ఈ పేజీలో చివరి మార్పు 4 డిసెంబరు 2022న 22:38కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

